
QUAI E TSCHAI MESEMNA, ILS 2 DA SETTEMBER 2009 11

UrgeschiCHte – Preistorgia
– Archestoria

Cumparì è il nov med
d’instrucziun per il Grischun

■ (cp) Las ultimas emnas han ils meds
d’instrucziun dal Grischun pudì en-
grondir il sortiment dal rom istorgia sin
il stgalim primar da las scolas ruman-
tschas e talianas. Da nov po il med
d’instrucziun UrgeschiCHte – Preistor-
gia – Archestoria vegnir retratg en trais
linguas.

Archeologia Svizra ha edì l’onn 2004
la mappa «UrgeschiCHte». Quest med
d’instrucziun ch’è vegnì elavurà cumi-
naivlamain da persunas d’instrucziun e
d’archeologas e d’archeologs gida ils uf-
fants da la scola primara a scuvrir per sai
e da chapir meglier la preistorgia e la pro-
toistorgia da la Svizra.

En collavuraziun cun ils meds d’in-
strucziun dal Grischun e cun il chantun
Tessin ha Archeologia Svizra pussibilità
uss er translaziuns en las ulteriuras lin-
guas chantunalas. Il cuntegn da tut la
mappa è uss disponibel dapi curt sin in
DC-ROM per las scolas talianas. Er per
las scolas rumantschas è vegnì realisà in
DC-ROM. Quel cuntegna en ru-
mantsch grischun tut ils texts ch’èn rele-
vants per las scolaras e per ils scolars.
Quest DC vegn duvrà ensemen cun la
mappa tudestga.

En il center da la publicaziun origina-
la stattan 14 illustraziuns en colur da for-
mat grond e texts per leger che tutgan
tiers e che correspundan al stadi actual
da la scienza. Per las persunas d’instruc-
ziun stattan ultra da quai a disposiziun
propostas didacticas e texts infurmativs
davart las epocas dal temp paleolitic fin
al temp medieval tempriv. Las 14 illu-
straziuns en colur mussan tge che vegn
quintà en ils texts ed intermedieschan in
maletg da l’epoca respectiva. Ina legenda
declera als uffants las particularitads dals
maletgs.
Tut las trais versiuns linguisticas pon vegnir
retratgas tar ils meds d’instrucziun dal Gri-
schun (www.lmv.gr.ch).

■ GRISCHUN

Ils liberals sa radunan
a Landquart

(cp) La pld as radunarà marcurdi, als 9
settember 2009 aint il Forum im Ried a
Landquart per üna radunanza da dele-
gats. I’s tratta impustüt da las parolas per
la votumaziun federala dals 27 da set-
tember 2009.

Dozar l’imposta da plüvalur a favur
da la SI e strichar l’iniziativa populara ge-
nerala (referent: Yves Rossier, directur
BFS, Berna). Quella parola gnarà decisa
da la suprastanza da la pld.

Il president da la partida Michael
Pfäffli tgnarà ün pled per definir la posi-
ziun da la partida, il schef da la fracziun
Reto Nick areguard las tschernas dal
2010. Il pled final sarà dat al president
da stadi Christian Rathgeb.

La radunanza da delegats ha lö mar-
curdi als 9 da settember aint il Forum im
Ried a Landquart. Ella cumainza a las
18.30 cun ün aperitiv. L’inizi da la RD
es lura a las 19.00. Ella es avierta per
tuot ils commembers da la partida.

La Quotidiana presenta
l’annada 2008

Suenter la secunda ediziun dils pops digl onn 2008 selegra La Quotidiana da presentar el de-
cuors dil meins october ils affons naschi il 3. quartal 2008. Nus dein la pusseivladad agl entir
intschess romontsch da separticipar.

Tarmettei pia ina foto actuala da vies affon ch’ei naschius denter il fenadur e la fin settember
2008 cun las suandontas indicaziuns:

– num e prenum digl affon
– data da naschientscha
– liug da domicil
– num e prenum dils geniturs

La foto digitala duei esser sil pli pauc 500 KB. Fotografias da handy ein buc adattadas, fotos
sin pupi perencunter bein. Secapescha che lezzas vegnan returnadas.

La tiarza ediziun cumpara igl october 2009. Ella cumpeglia affons ch’ein naschi il tierz quar-
tal 2008 (fenadur–settember 2008). Las fotografias e las indicaziuns ein dad inoltrar ento-
chen ils 4 d’october 2009 alla suandonta adressa:

La Quotidiana
L’annada 2008

Via comerciala 22
7007 Cuera

e-mail: redaktion-lq@suedostschweiz.ch

Ord il ravugl dallas annunzias inoltradas trai la diala da cletg mintga quartal treis victurs. La
Quotidiana selegra dils purtrets dils affons romontschs ed engrazia per la collaboraziun.

